
GOUVÈNÈ CUOMO ANONSE TWA BILDING IKONIK NEW YORK K AP KLERE AK 
LIMYÈ MOV PANDAN MWA SANSIBILIZASYON POU VYOLANS DOMESTIK LAN 

 
One World Trade Center ap Klere ak Limyè Mov Jou Samdi 1e Oktòb la 

 
Gouvènè a ankouraje tout Nouyòkè pou yo abiye an mov jou jedi 20 oktòb la nan 

kad Kanpay “Klere Limyè a” (“Shine the Light”) 

 
Jodi a, Gouvènè Andrew M. Cuomo te anonse pral gen twa bilding ikonik nan Eta New 
York ki pral klere an mov pou avwe sipò pandan Mwa Sansibilizasyon pou Vyolans 
Domestik la. One World Trade Center nan Manhattan pral klere jou samdi 1e oktòb la 
pou make kòmansman efò sansibilizasyon eta ap fè yo, epi bilding Governor Alfred E. 
Smith ak bilding SUNY Plaza nan Albany pral klere limyè mov pandan tout mwa oktòb 
la. Yo pral mete limyè mov tou sou Pon Mid-Hudson lan pandan mwa sa a nan kad 
kanpay “Klere Limyè sou Vyolans Domestik” eta ap fè a.  
 
Gouvènè Cuomo te di: “Lè yo kouvri tout kò bilding sa yo ak koulè ki vin senbolize 
vyolans domestik la, moniman sa yo ap sèvi kòm prèv nou rekonèt antanke Nouyòkè 
nou pa p rete an silans anfas pandemik sosyal sa a. Limyè mov ki pral reyone sou 
bilding ki pi wo nan eta yo ap sèvi tankou senbòl rekonesans enpak vyolans domestik 
genyen sou anpil milye Nouyòkè, epi se yon rapèl ki fèn sonje li toujou rete nesesè jouk 
joudi a pou nou kontinye travay pou nou sipòte viktim yo epi kase chèn abi sa a.” 
 
Sou lidèchip Gouvènè Cuomo, eta te fè pase yon seri lwa yo te konsepsyone pou 
ranfòse pwoteksyon pou viktim vyolans domestik yo, epi amelyore sèvis ki disponib pou 
viktim nan Eta New York la yo. Kounye a, li obligatwa pou jij yo konsidere istwa ak 
itilizasyon posesyon zamafe, ak vyolasyon lòd pwoteksyon, lè y ap detèmine liberasyon 
sou kondisyon oubyen liberasyon moun yo akize ki fè krim vyolans domestik lan yo. 
Ane pase, ajans polis yo rapòte preske 54 000 viktim vyolans patnè entim ak vyolans 
domestik epi tribinal Eta New York yo akòde preske 206 000 lòd pwoteksyon ki gen 
rapò ak ka vyolans patnè entim. 
 
Pami lòt inisyativ ankò, eta te fè pase lwa pou asire moun ki viktim yo kontinye resevwa 
swen medikal pandan y ap pwoteje adrès yo an tout konfidansyalite, epi tou sipòte 
devlopman lojman pou moun ki riske vin sanzabri yo, yon fenomèn ki plis afekte viktim 
ki se fanm ak timoun yo. 
 
Chanselye SUNY an, Nancy L. Zimpher te di: “Nan SUNY Plaza ak lòt kanpis SUNY 



toupatou nan Eta New York la, nou pral klere koulè mov la avèk fyète pou nou pote kole 
nan sansibilizasyon pou pwoblèm vyolans domestik la, ki deja afekte twòp Nouyòkè 
menm, an menm tan n ap mete sipò ak resous disponib pou lè gen vyolans ki fèt. SUNY 
konsantre l sou pwoblèm sa a tan sou kanpis la tankou andeyò kanpis la, epi nan ka sa, 
nou ap kontinye efò pou nou founi pake konfò bay plis abri nan New York yo atravè 
pwogram Ou Mèt Konte sou SUNY an (SUNY's Got Your Back).” 
 
Flèch 408 pye One World Trade Center a pral klere koulè mov jou samdi 1e oktòb la 
nan aprèmidi. Bilding Biwo Leta Governor Alfred E. Smith lan - dezyèm estrikti ki pi wo 
nan vil kapital Eta New York la - ak bilding SUNY Plaza pral rete klere pandan tout mwa 
nèt. Anplis de sa, yo pral klere limyè mov sou pon Mid-Hudson ki konekte konte Ulster a 
ak konte Dutchess la jou k ap 2, 17, 18 ak 20 oktòb yo.  
 
Gouvènè Cuomo ankouraje tou tout Nouyòkè pou yo patisipe nan kanpay Klere Limyè a 
(Shine the Light) lè yo mete rad mov jou jedi 20 oktòb la. Kounye a nan nevyèm ane, 
dèsantèn moun, minisipalite, òganizasyon, ajans otorite polisye, biznis, ak inivèsite 
toupatou atravè eta chwazi patisipe nan kanpay anyèl sa a.  
 
Liy Asistans pou Vyolans Domestik Eta New York la (1-800-942-6906) ofri èd ak 
enfòmasyon 24 sou 24, an anglè, espanyòl ak lòt lang ankò. Moun ki soud oswa ki pa 
tande byen yo dwe rele 711. 
 
Eta New York la sipòte epi finanse tou pwogram ki baze nan kominote yo pou ede 
viktim vyolans domestik ak vyolans seksyèl yo ak viktim lòt krim ankò, ki gen ladan yo 
Resous pou Vyolans Domestik (Domestic Violence Resources), ak Pwogram Asistans 
pou Viktim Krim nan yo (Crime Victim Assistance Program) ak Resous pou Reponn lè 
Gen Etidyan SUNY ki Viktim Vyolans ak Vyòl (Sexual Assault and Violence Response 
Resources for SUNY Students). 

